SAŽETAK
Jedan od problema s kojim se inženjeri u građevinarstvu ili rudarstvu susreću, prilikom izvođenja projekata koji unutar sebe tretiraju i stijensku masu, je i stabilnosti kosina, prirodnih ili vještačkih, i njihova sanacija ukoliko ne zadovoljavaju potreban faktor sigurnosti. Gubitak stijenske mase sa kosine formirane u stijeni može da ima više pojavnih oblika. Među njima, po svojoj specifičnosti, izdvaja se klinasti lom stijenske mase, čija je najizraženija razlika, u odnosu na ostale, što predstavlja zapreminski problem. Ta specifičnosti uzrok je i različitim pristupima analize i rješenjima sanacije ovog fenomena.
Ocjena stabilnosti kosine u stijenskoj masi u pogledu pojave klinastog loma na njoj prolazi kroz nekoliko faza. Prva faza je prikaz diskontinualnosti stijenske mase, pomoću koje se identifikuje pojava klina i otkriva potencijalna nestabilnost. Ova faza koristi principe i metodu prikaza diskontinualnosti stijenske mase pomoću konturnih dijagrama. Zbog efikasnosti koju pružaju, u ovu svhu se koriste računari i prilagođeni programski paketi. Na osnovu podataka koji se dobijaju moguće je dati preliminarnu ocjenu stanja stabilnosti izraženu kroz kvantitativnu veličinu – faktor sigurnosti.
Pomjeranje odnosno pokretanje klina može da bude translatorno, rotaciono ili kombinovano od prethodna dva pomjeranja, i predstavljaju osnovne tipove pomjeranja. Ta pomjeranja nazivaju se kinematički moguća pomjeranja klina na kosinama u stijenskoj masi. Očigledno je da dešavanje ovih pomjeranja zahtijeva ispunjenje određenih kinematičkih uslova, koji su prostorno određeni vektorima translacije odnosno rotacje. Postojanje tih vektora, odnosno njihov položaj u prostoru nalazi se u relaciji ne samo sa geometrijom klina, već i sa spoljašnjim opterećenjima koji uslovljavaju načine pokretanja klina, za osnovne tipove pokretanja klina. Te zavisnosti izražene su kroz vektorske odnose pomenutih veličina.
U zavisnosti od trenutka formiranja klina, njegovog uočavanja i i izvođenja kosine iz stanja stabilnosti razlikuju se poboljšanje kvaliteta stijenske mase i sanacija odnosno stabilizacija stijenske mase. Najčešće korištene metode, kod nas, za zahvate poboljšanja i sanacije su: injektiranje, torkretiranje, ankerisanje. Moguće su i kombinacije prethodnih metoda, kako bi se nadomjestili nedostaci jednih u odnosu na druge, i postigao potreban efekat. Svaka od metoda prolazi kroz analizu njenih mogućnosti, ali i konačnu analizu stabilnosti kosine u kojoj se daje ocjena stanja stabilnosti kosne, što je i ocjena uspješnosti primjenjenje metode poboljšanja ili sanacije.
Prethodno spomenute faze u tretmanu klina na kosini u stijenskoj masi predstavljaju algoritam analize i ocjene njegove stabilnosti.

